
· Mheshimiwa Jenista Mhagama (Mb.), Waziri wa Nchi – Ofisi ya Waziri Mkuu (Sera, Bunge, Uratibu, Kazi, Vijana, Ajira na Wenye Ulemavu), 
· Mheshimiwa Juma Zuberi Homera Mkuu wa Mkoa wa Mbeya,
· Mheshimiwa Ummy Mwalimu (Mb.), Waziri wa Nchi – Ofisi ya Rais, TAMISEMI;
· Mheshimiwa Dkt. Dorothy Gwajima (MB), Waziri Wa Afya, Maendeleo ya Jamii, Jinsia, Wazee na Watoto; 
· Waheshimiwa Mawaziri wote mliopo hapa;
· Mhe. Fatma Toufiq (Mb.), Mwenyekiti wa Kamati ya Kudumu ya Bunge ya Masuala ya UKIMWI; 
· Waheshimiwa Wabunge wote mliopo hapa;
· Ndugu Tixson Nzunda, Katibu Mkuu Waziri wa Nchi – Ofisi ya Waziri Mkuu (Sera, Bunge, Uratibu, Kazi, Vijana, Ajira na Wenye Ulemavu), 

· Makatibu Wakuu wote mliopo hapa; 
· Waheshimiwa Wakuu wa Mikoa mliopo hapa,

· Waheshimiwa Wakuu wa Wilaya Mliopo hapa,

· Viongozi na Watendaji Wakuu wa Serikali mliopo hapa;
· Mheshimiwa Zlatan Milisic, Mwakilishi Mkazi wa Umoja wa Mataifa;
· Mheshimiwa Dkt. Donald Wright, Balozi wa Marekani nchini Tanzania;
· Dkt. Leonard Maboko, Mkurugenzi Mtendaji wa Tume ya Kudhibiti UKIMWI Tanzania;
· Dkt. Hedwiga Swai Mwenyekiti wa Kamisheni ya Tume ya Kudhibiti UKIMWI Tanzania;
· Makamishna wa Tume ya Kudhibiti UKIMWI Tanzania, Mliopo Hapa;
· Wadau wa Maendeleo Mliopo Hapa,
· Bibi Leticia Maurice, Mwenyekiti wa Baraza la Watu Wanaoishi na Virusi vya UKIMWI; 
· Viongozi wa Asasi za Kiraia;
· Viongozi wa Vyama vya Siasa;
· Viongozi wa Madhehebu ya Dini;
· Wageni waalikwa,

· Wanahabari,

· Mabibi na Mabwana.
         Assalam Alaykum!

Bwana Asifiwe!

Tumsifu Yesu Kristu!
Nawasalimu  kwa Jina la Jamhuri ya Muungano wa Tanzania!
SHUKRANI  NA PONGEZI
Awali ya yote naomba nianze kwa kumshukuru Mwenyezi Mungu mwingi wa rehema kwa kutupatia afya njema na kutujalia kukutana pamoja siku hii ya leo. 
Pili, napenda nitumie nafasi hii kuwashukuru na kuwapongeza wenyeji wetu mkiongozwa na Mheshimiwa Juma Zuberi Homera, Mkuu wa  Mkoa wa Mbeya kwa maandalizi mazuri ambayo yamekuwa chachu ya kufana kwa maadhimisho haya ya kitaifa ambayo kwa mwaka huu yanafanyika Mkoani Mbeya. Hongereni sana!

Tatu, nitoe pongezi nyingi kwa Tume ya Kudhibiti UKIMWI Tanzania (TACAIDS) na wadau mbalimbali katika mapambano dhidi ya VVU/UKIMWI kwa ushiriki wenu katika maandalizi ya maadhimisho haya.  Nne, ninatambua Ofisi yangu imeshiriki kikamilifu katika kuratibu maadhimisho haya. 


Hivyo, natoa pongezi zangu kwa Mheshimiwa Jenista Mhagama(Mb) Waziri wa Nchi Ofisi ya Waziri Mkuu, Mawaziri na Makatibu Wakuu na Maafisa wote  kwa kazi nzuri mliyoifanya.
Tano, nimefurahi sana kwa mara nyingine kuona wadau wengi wa mapambano dhidi ya VVU/UKIMWI, ambao wamekuja na kufanya maonesho na kutoa huduma mbalimbali kwenye maadhimisho haya. Ninafahamu kuwa kumekuwa na matukio mbalimbali yaliyofanyika tangu tarehe 24 Novemba hapa Jijini Mbeya na katika viwanja hivi vya Ruanda-Nzovwe yanayohusu masuala ya VVU na UKIMWI. Pongezi nyingi kwa TACAIDS kwa kazi nzuri ya  uratibu.
Aidha, nitumie fursa hii kuwashukuru na kuwapongeza wananchi wote wa Mkoa wa Mbeya kwa kujitokeza kwa wingi katika siku hii muhimu ambapo Tanzania inaungana na Jumuiya za Kimataifa kuadhimisha siku ya UKIMWI duniani.
SALAMU ZA VIONGOZI WAKUU WA TAIFA
Ndugu wananchi, kabla sijaendelea na hotuba yangu, ninaomba mpokee salamu za pongezi kutoka kwa viongozi wetu wakuu wa Taifa letu. Sote tunafahamu Mama yetu Mpendwa Mheshimiwa Samia Suluhu Hassan Rais wa Jamhuri ya Muungano wa Tanzania alipaswa kuwa Mgeni Rasmi katika siku hii ya leo, lakini kutokana na majukumu mengine imempendeza nimuwakilishe. 

Mheshimiwa Rais amenituma niwafikishie salamu zenye wingi wa heri na pongezi nyingi  sana kwa kufanikisha maadhimisho haya ya kitaifa ya Siku ya UKIMWI Duniani kwa mwaka 2021.
Naye Mheshimiwa Dkt. Philip Idsor Mpango, Makamu wa Rais wa Jamhuri ya Muungano wa Tanzania anawasalimu sana na kutoa pongezi nyingi kwa washiriki wote, wana Mbeya na Watanzania kwa ujumla kwa kuungana na Dunia nzima katika maadhimisho ya siku wa UKIMWI Duniani. 

Viongozi wetu hawa wanawatakia maadhimisho mema.  Pia, wana matumaini makubwa kuwa mtaitumia siku hii ya leo vema kwa kuendelea kufuata maelekezo ya Wataalam wetu wa Afya kuhusu umuhimu wa kupima na kujua afya zetu pamoja na kuchukua tahadhari zote kujikinga na maambukizi ya UKIMWI. 
MAADHIMISHO YA SIKU YA UKIMWI DUNIANI MWAKA 2021
Ndugu Wananchi, madhumuni ya maadhimisho haya ambayo kilele chake hufanyika tarehe Mosi Desemba kila mwaka ni pamoja na: - 
· Kuwakumbuka maelfu ya wenzetu waliopoteza maisha na kuwa wahanga wa mwanzo wa kuenea kwa VVU na UKIMWI wakati ambapo hakukuwa na huduma stahiki za matibabu. 
· Pia, hii ni siku ya kuwakumbuka na kuwajali maelfu ya watoto yatima ambao wamepoteza wazazi wao kutokana na ugonjwa wa UKIMWI. 
· Aidha, hii ni siku ya kuwafariji maelfu ya Watu wanaoishi na VVU (WAVIU), kuwahimiza kutumia dawa za kufubaza VVU (ARV) na kuwaunga  mkono wote wanaowahudumia WAVIU wakiwemo wazazi, walezi na watoa huduma za VVU na UKIMWI popote walipo nchini.
· Hii pia ni fursa kwa Serikali, wananchi na wadau wote wa mapambano dhidi ya VVU/UKIMWI kufanya tathmini ya TULIPOKOTOKA, TULIPO na TUNAKOELEKEA, ikiwa ni pamoja na kuweka mikakati mipya na endelevu ya mapambano dhidi ya VVU na UKIMWI, kutokomeza  unyanyapaa na kutokomeza vifo vitokanavyo na UKIMWI. Pamoja na kutoa elimu kuhusu masuala yote yanayohusu VVU na UKIMWI.
· Suala la uelimishaji umma nimelishuhudia kwani nilipofika nimepata fursa ya kutembelea baadhi ya Mabanda ya maonesho na kujionea utoaji wa elimu, uhamasishaji na upimaji wa VVU pamoja na huduma za magonjwa sugu yasioambukiza na burudani za wasanii. 
Ubunifu nilioushuhudia ni wa kupongezwa. Hongereni wadau wote mlioshiriki katika matukio yote.
· Ndugu Wananchi, tumekuwa tukiadhimisha siku hii kila mwaka katika mikoa mbalimbali ya nchi yetu tangu mwaka 2001 na mwaka huu tupo hapa mkoani Mbeya kwa ngazi ya kitaifa. Tumeagiza Maadhimisho haya yafanyike kote nchini katika Mikoa na wananchi washirikishwe ipasavyo. Huduma ziendelee kutolewa na taarifa ya tathmini ya utekelezaji wa maadhimisho ya kila mkoa ziandaliwe na kuwasilishwa Ofisi ya Waziri Mkuu kupitia Tume ya Kudhibiti UKIMWI (TACAIDS) Kwa ajili ya kumbukumbu na ufuatiliaji. 
· Aidha, Kimataifa mwaka huu Umoja wa Mataifa umetoa tamko zito la kisiasa linalohimiza dunia kuongeza juhudi ili kutokomeza VVU na UKIMWI kama janga la dunia ifikapo mwaka 2030, tamko ambalo nchi yetu inaliunga mkono.
· Jumuiya ya kimataifa nayo imekuja na Mkakati Mpya wa UKIMWI wa Dunia 2021- 2026 (Global AIDS Strategy 2021-2026) wenye malengo makuu ya kutokomeza VVU na UKIMWI unaoanzia mwaka 2021 hadi mwaka 2026. Mkakati huo umefafanua kwa mapana na marefu jinsi Dunia inavyojipanga kwa kipindi cha miaka mitano kudhibiti UKIMWI.
· Tukiwa sehemu ya Jumuiya ya Kimataifa ni lazima na muhimu sana tuungane na wenzetu duniani kote katika kuutekeleza mkakati huu. Ili kutekeleza mkakati huo na kufikia malengo ya Umoja wa Mataifa ni muhimu mikakati na mipango yetu ya kitaifa iendane na malengo yaliyoainishwa katika mkakati huo.

· Ninapenda kuwahakikishia wadau wetu wa maendeleo na Jumuiya ya Kimataifa kwamba Tanzania inaunga mkono tamko la Kisiasa (Political Declaration on AIDS) pamoja na utekelezaji wa Mkakati Mpya wa UKIMWI wa Dunia (Global AIDS Strategy 2021-2026).

· Nitoe wito kwa Jumuiya ya Kimataifa kupitia shirika la UNAIDS kuendelea kutoa msaada wa kitaalamu na rasilimali fedha ili kuiwezesha nchi yetu isibaki nyuma kwenye utekelezaji wa maazimio na mikakati hii.

KAULIMBIU YA SIKU YA UKIMWI DUNIANI MWAKA 2021 

Ndugu Wananchi, nimefurahishwa na kaulimbiu ya maadhimisho haya ya mwaka 2021 ambayo inasema “ZINGATIA USAWA. TOKOMEZA UKIMWI. TOKOMEZA MAGONJWA YA MLIPUKO.” Kaulimbiu hii ni thabiti kwani inatoa muelekeo bora wa jinsi ya kuondoa changamoto zilizopo ili kupata matokeo bora zaidi, ikimaanisha kwamba kila tunachokifanya kwenye miradi na afua za udhibiti UKIMWI nchini tuzingatie USAWA. 
Usawa unahitajika kwenye mahitaji ya msingi ya makundi mbalimbali kwani UKIMWI hauchagui umri, jinsi wala rika. Hivyo kaulimbiu hii inatukumbusha wajibu wetu wa kuzingatia utoaji wa huduma kwa makundi yote ambayo ni pamoja na watoto, vijana, wanawake, wasichana, wanaume, wazee, watu wenye ulemavu na makundi yaliyo katika mazingira hatarishi zaidi. 
Hivyo, ili kutekeleza kwa vitendo kaulimbiu hii uwekezaji unatakiwa kuzingatia mahitaji halisi kwa kila kundi, mazingira halisi na uhatarishi uliopo. Licha ya hayo haki za binadamu pia zizingatiwe ili huduma zote zinazohusu masuala ya VVU na UKIMWI zitolewe kwa USAWA unaohitajika.
Ndugu Wananchi, tunayo sheria ya UKIMWI ambayo tumeifanyia marekebisho kadhaa kuhakikisha kuwa huduma za VVU na UKIMWI zinamfikia kila mlengwa. Ninaelewa kuwa unyanyapaa na ubaguzi kwa watu wanaoishi na VVU (WAVIU) bado ni changamoto kubwa katika jamii zetu. Hii inatukwaza na kurudisha nyuma juhudi za mwitikio wa mapambano dhidi ya UKIMWI nchini. Mfano baadhi ya watu wanaoishi na VVU wanaona aibu kutumia huduma za VVU na UKIMWI zilizopo kwa sababu ya unyanyapaa na ubaguzi, hasa katika maeneo ya vijijini.

Ndugu Wananchi, vitendo, kauli au mitazamo ya unyanyapaa na ubaguzi kwa WAVIU haikubaliki. Pamoja na kuendelea kutoa elimu, nina agiza mamlaka husika kuchukua hatua kali za kisheria kwa wale watakaowanyanyapaa na kuwabagua watu wanaoishi na VVU kwa namna moja ama nyingine. Kumekuwa na madai kuwa watumishi wa afya wana tabia za unyanyapaa na kuvujisha siri za WAVIU wanapotoa huduma katika vituo vyetu vya tiba na matunzo kwa WAVIU. Vitendo na tabia hizi ziripotiwe mara moja pindi zitakapotokea.
Tahadhari dhidi ya UVIKO -19

Sehemu ya mwisho ya kaulimbiu ni TOKOMEZA MAGONJWA YA MLIPUKO ikiwemo UVIKO-19. Sote tu mashuhuda kuhusu athari zilizotokana na janga la UVIKO 19 katika sekta mbalimbali duaniani kote. Ugonjwa wa UVIKO-19, kwa sehemu, uliathiri utoaji na upatikanaji wa huduma za VVU na UKIMWI. Pamoja na jitihada za nchi mbalimbali kupambana na ugonjwa huu kumekuwa na wimbi la pili na la tatu. 
Aidha, taarifa ya Shirika la afya Duniani ya tarehe 26 Novemba, 2021 imeonesha kuwa kuna anuai mpya ya kirusi cha UVIKO – 19 na kufanya kuwa na wimbi la nne la ugonjwa huu. Hivyo, ninapenda kusisitiza tuendelee kuchukua tahadhari ili kujikinga na tishio hili la wimbi la nne ikiwemo kuvaa barakoa, kuepuka mikusanyiko isiyo ya lazima, kutumia vitakasa mikono, kuzingatia maelekezo ya wataalam na kujitokeza kupata chanjo. Chanjo ni hiari na ina faida kubwa kwani inaupa mwili nguvu ya kupambana na virusi vinavyosababisha magonjwa. Aidha, mtu aliyepata chanjo, hata kama ataambukizwa virusi vya UVIKO-19, ugonjwa hautakuwa na matokeo mabaya ukilinganisha na mtu ambaye hajachanjwa. 
Ndugu Wananchi, Wataalamu wetu wa ndani wameshathibitisha kuwa chanjo hiyo ni salama tujitokeze bila kusita kupata huduma ya chanjo, tuepukane na upotoshaji unaofanywa na watu wasiokuwa na uelewa. Kila mmoja wetu achukue tahadhari ya kujilinda na kulinda wenzake kwa kufuata maelekezo ya Wizara ya Afya, Maendeleo ya Jamii Jinsia Wazee na Watoto. 

MWENENDO WA MAPAMBANO DHIDI YA VVU NA UKIMWI
Ndugu Wananchi, maadhimisho ya mwaka huu ni muhimu sana kwetu sote, kwani ni miaka arobaini (40) toka mgonjwa wa kwanza wa UKIMWI atambulike duniani na miaka thelathini na nane (38) toka ugonjwa huu ulipotambulika nchini mwetu.
Katika kipindi chote hiki cha miongo minne (4) ya kupambana na ugonjwa huu, kama taifa tumepata uzoefu mkubwa na tumejifunza mbinu nyingi za namna ya kuushinda ugonjwa huu na matokeo mazuri tumeanza kuyaona. Aidha yapo mafanikio na changamoto mbalimbali ambazo tumekutana nazo na kuweka mikakati ya kupambana nazo. 
MFANIKIO KATIKA MAPAMBANO
Ndugu Wananchi, katika maadhimisho haya ningependa niwakumbushe baadhi ya mafanikio makubwa tuliyoyapata katika mapambano dhidi ya VVU na UKIMWI. Mafanikio tuliyofikia kama nchi ni haya yafuatayo:

1. Kuongezeka kiwango cha upimaji wa watu wenye VVU kutoka asilimia 61 (ya watu wanaokadiriwa kuishi na VVU) kwa mwaka 2016 hadi asilimia 83 mwaka 2019;
2. Kuongezeka kiwango cha WAVIU waliopata Dawa za Kufubaza VVU, yaani ARV, kutoka asilimia 95 (ya waliopima na kujua hali zao) kwa mwaka 2016 hadi asilimia 98 mwaka 2019;
3. Kuongezeka kiwango cha kufubaza VVU kwa WAVIU wanaotumia dawa kutoka asilimia 87 mwaka 2016 hadi asilimia 92 mwaka 2019;
4. Kupunguza vifo vitokanavyo na UKIMWI kutoka vifo 64,000 mwaka 2010 hadi vifo 32,000 mwaka 2020;
5. Kushuka kwa Idadi ya maambukizi mapya ya VVU kutoka watu 110,000 mwaka 2010 hadi 68,000 mwaka 2020;
6. Kupungua kwa Kiwango cha ushamiri wa VVU (HIV Prevalence) kutoka asilimia 7 mwaka 2003/04 hadi asilimia 4.7 mwaka 2016/17; na 
7. Kupungua kwa kiwango cha maambukizi ya VVU kutoka kwa mama kwenda kwa mtoto kutoka asilimia 18 mwaka 2010 hadi asilimia 7 mwaka 2020.

CHANGAMOTO

Ndugu Wananchi, pamoja na mafanikio hayo mazuri bado tunayo maeneo yanayohitaji msukumo wa ziada ili kufikia malengo ya kumaliza VVU na UKIMWI (malengo ya Sifuri Tatu) ifikapo mwaka 2030; yaani sifuri ya kwanza ni kusiwe na maambukizi mapya ya VVU, sifuri ya pili kusiwe na vifo vitokanavyo na UKIMWI na sifuri ya tatu kutokomeza unyanyapaa na ubaguzi kwa WAVIU. Maeneo ya msukumo ni haya yafuatayo:
1. Kupunguza maambukizi mapya ya VVU. Ingawa takwimu zinaonesha kupungua kwa maambukizi mapya ya VVU, bado kasi ya kupungua ni ndogo kuliko lengo lililotakiwa kufikiwa mwaka 2020 ambapo tulitakiwa tufike chini ya watu 20,000 wanaoambukizwa kwa mwaka. 
Nimesema awali kuwa kwa sasa takwimu zinaonyesha wastani wa watu 68,000 hupata maambukizi mapya kwa mwaka. 
2. Kupunguza kiwango cha maambukizi ya VVU kutoka kwa mama kwenda kwa mtoto. Ingawa kiwango kimepungua sana hadi kufikia asilimia 7, lakini bado hatujafikia kiwango cha kutokomeza maambukizi hayo ambapo lengo ni kufika chini ya asilimia 5.
3. Kuongeza upatikanaji na matumizi bora ya rasilimali. Pamoja na juhudi kubwa zinazofanyika za kutafuta rasilimali fedha, bado mahitaji ya rasilimali fedha katika mapambano dhidi ya VVU na UKIMWI ni makubwa kuliko uwezo wetu kitaifa.
4. Mila na desturi 
Changamoto nyingine zinazotokana na mila na desturi pamoja na ukatili wa kijinsia kwenye jamii zetu zinazodhoofisha mapambano dhidi ya maambukizi ya VVU/UKIMWI. 
Nitoe rai kwa wadau wote mnaotekeleza afua za masuala ya UKIMWI kutumia mbinu ya ushirikishwaji wa jamii ili kuleta mabadiliko ya fikra na tabia. Washirikisheni viongozi wa dini, viongozi wa kimila, viongozi wa kisiasa, wazee maarufu na watu wenye sauti katika jamii husika. Fanyeni ushawishi ili waone haja ya kuwa sehemu ya mapambano dhidi ya UKIMWI. Nitoe wito kwa Watanzania kushirki kikamilifu katika harakati za mapambano dhidi ya VVU na UKIMWI kwa kuachana na mila na desturi ambazo kwa namna moja ama nyingine zinachangia na kurudisha nyuma jitihada za Serikali.
MCHANGO WA WADAU KATIKA MAPAMBANO

Ndugu Wananchi, ili kuweza kupambana na changamoto hizi ni muhimu kuongeza juhudi za pamoja kati ya wadau wa nje na ndani ya nchi katika kutekeleza vipaumbele vya kitaifa na kuongeza ubunifu katika utoaji wa huduma zote za kinga, tiba na matunzo, pamoja na kuondoa vikwazo vinavyozuia wenye uhitaji wa huduma hizo kuzipata.
Ndugu Wananchi,  ni dhahiri kuwa mafanikio tuliyoyapata  yametokana na juhudi za pamoja za Serikali, Wadau wa Maendeleo pamoja na watekelezaji wa Afua muhimu za kupambana na VVU na UKIMWI wa ndani ya nchi, zikiwamo asasi za kiraia. Kupitia uzoefu wa mapambano dhidi ya UKIMWI tumejifunza kwamba, kufanya kazi kwa ushirikiano wa kisekta kwa kutumia afua mjumuiko kunaleta tija kubwa.

Natoa pongezi kwenu wadau wote mlioiwezesha nchi yetu kupata mafanikio haya makubwa na ninatoa rai kwa wadau wote wa Sekta Binafsi na Sekta ya Umma kuendeleza ushirikiano kwa kufanya kazi kwa pamoja.  Kila mmoja wetu ana wajibu katika mapambano dhidi ya UKIMWI.

Natumia fursa hii pia kutoa shukrani za dhati kwa wadau wa maendeleo hususani Serikali ya Marekani kupitia mpango wa Rais wa Dharura wa Kudhibiti UKIMWI (PEPFAR) na Mfuko wa Dunia wa Kupambana na UKIMWI, Kifua Kikuu na Malaria (Global Fund) ambapo kwa pamoja huchangia sehemu kubwa ya gharama za mwitikio wa Kitaifa wa masuala ya VVU na UKIMWI hapa nchini.

Ndugu Wananchi, kutokana na ukweli huo nitumie fursa hii kuwahakikishia Wadau wote kuwa Serikali inaendelea kushirikiana na Wadau wa Maendeleo kuhakikisha uendelevu wa afua za VVU na UKIMWI nchini kwa kuweka mikakati ya kukusanya rasilimali za ndani.
MFUKO WA UDHAMINI WA KUDHIBITI UKIMWI (ATF)

Ndugu Wananchi; mwaka 2015 tulianzisha Mfuko wa Udhamini wa Kudhibiti UKIMWI (AIDS TRUST FUND). Tumekuwa tukihamasisha uchangiaji wa mfuko kwa njia mbalimbali kama harambee, matembezi ya hisani na kuwapa fursa wananchi kuchangia moja kwa moja kupitia miamala ya simu.
Tayari mfuko huu umeanza kufanya kazi. Baadhi ya maeneo ambayo mfuko huu umeyafadhili ni kugharamia ununuzi wa Dawa za kutibu magonjwa nyemelezi (Septrin) kwa ajili ya WAVIU. Dawa hizi hazigharimiwi na wafadhili. Pia mfuko umegharamia afua za kutoa elimu na kuhamasisha utumiaji wa huduma hasa kwenye vyuo vikuu na vyuo vya kati.

Serikali yenu sikivu itaendelea kutenga bajeti na kutafuta vyanzo endelevu vya kutunisha mfuko huu kadiri uchumi utakavyoruhusu. Natoa agizo kwa TACAIDS kwa kushirikiana na Wizara ya fedha na Mipango kuangalia utaratibu mzuri na wa uhakika wa kutunisha mfuko huu. 
Mfuko huu ukiimarika utasaidia kupunguza utegemezi wa fedha kutoka nje. Pia, utasaidia kuimarisha na kuendeleza afua zilizothibitika kuwa na matokeo makubwa kupitia ufadhili wa wadau wa maendeleo.
Aidha, nawasihi wadau wote, waendelee kutoa michango yao kwa nia ya kutunisha mfuko huu kwa ajili ya kuokoa maisha ya watanzania. Bodi ya mfuko ijipange imara kuendelea kusimamia na kuuendesha mfuko huu kwa uwazi na kuzingatia misingi ya uwajibikaji. Wananchi wote mnahimizwa kuchangia mfuko huu kupitia namba ya simu 0684 90 90 90.

Ndugu Wananchi, kwa kutambua mchango wa sekta binafsi katika mapambano dhidi ya UKIMWI nchini, leo nitakabidhi vyeti kwa wadau waliochangia mfuko huu kwa hali na mali kwa mwaka 2021. Hawa ni pamoja na wale waliotoa mchango siku ya ufunguzi wa maadhimisho haya. Ninawapongeza na kuwashukuru sana kwa mchango wenu. 
Nitumie fursa hii kutoa wito kwa makampuni na wadau wa sekta binafsi kuendelea kujitokeza katika kuunga mkono juhudi za Serikali kwa kuchangia Mfuko huu.

MAENEO YA MSISITIZO NA MAELEKEZO MAHSUSI
Ndugu Wananchi, naomba sasa nitoe maelekezo mahsusi ya maeneo ya kuzingatia kwa ajili ya kuimarisha mwitikio wa kudhibiti UKIMWI nchini kama ifuatavyo:
1. Wizara ya Afya ianzishe utaratibu wa kusikiliza na kutatua malalamiko yanayotokana na unyanyapaa kwa WAVIU;

2. Ujenzi wa vituo vya vijana angalau kimoja katika kila kanda ili kuwajengea uwezo, ujuzi na stadi za maisha na kuwawezesha kiuchumi waathirika wa madawa ya kulevya pamoja na wasichana balehe na wanawake vijana;

3. Mwongozo wa unahisi usambazwe kwenye shule zote ili kuwezesha utoaji wa huduma hiyo kwa shule zote.
4. Tume ya kudhibiti UKIMWI Tanzania ihakikishe kwamba Mikakati ya Kitaifa na Kisekta ya kudhibiti UKIMWI inazingatia na kukidhi takwa hili kwa kuzingatia mahitaji na mazingira ya nchi yetu.

5. Sekta binafsi na umma zihamasishwe kuwekeza katika ujenzi wa viwanda kwa ajili ya vifaa/bidhaa tiba za UKIMWI ndani ya nchi;

6. Uwekezaji kwenye huduma za kinga ya msingi (Primary Prevention) na kuyafikia makundi yaliyoko kwenye hatari zaidi ya maambukizi mapya ya VVU kama vile vijana, wavuvi, madereva wa masafa marefu, wachimbaji katika migodi midogo midogo uongezwe; 
Pamoja na maeneo mengine, mikakati yetu ijikite kutatua na kuweka ufumbuzi endelevu kwenye maeneo hayo.

HITIMISHO

Ndugu Wananchi, nikiwa naelekea kuhitimisha hotuba yangu nitumie fursa hii kusisitiza masuala muhimu yafuatayo: -
MPANGO WA KUREJESHA WANAFUNZI WALIOKATIZA MASOMO

Itakumbukwa hivi karibuni Serikali ya Awamu ya Sita chini ya uongozi wa Rais wetu mpendwa Mheshimiwa Samia Suluhu Hassan iliweka wazi azma yake ya kuleta usawa wa kijinsia katika upatikanaji wa elimu. Lengo ni kutoa fursa kwa mtoto wa kike kukamilisha mzunguko wake wa masomo na hivyo kuweza kutimiza ndoto zake. Serikali imeshaweka mipango madhubuti na mazingira mazuri ya mapokezi ya wasichana ambao walikatiza masomo kutokana na ujauzito. 
Nitoe wito kwa walimu kuendelea kuimarisha huduma ya unasihi ili kuwawezesha wanafunzi kupata stadi za maisha ambazo zitawezesha wanafunzi hasa wa kike kupata maarifa na mbinu za kukabiliana na changamoto mbalimbali ikiwemo mimba za utotoni na maambukizi ya VVU. 
Aidha, Serikali imeendelea kuimarisha Mipango mbalimbali ya kuboresha mazingira ya kujifunza kwa wanafunzi hususan wa kike ikiwemo kuongeza shule mpya za sekondari za wasichana za bweni kote nchini. Mwaka huu wa fedha 2021/2022, shilingi bilioni 40 zimetengwa kujenga shule 10 kati ya shule 26 zilizo katika mpango. Shule hizo zitakuwa na uwezo kwa kuchukua wanafunzi kati ya 1,000 hadi 1,200. 
Vilevile, Serikali imendelea kuhakikisha shule za msingi zinajengwa kwa kila kijiji na shule za sekondari kwa kila kata ili kupunguza umbali na kuondoa vishawishi hasa kwa wanafunzi wa kike.
KAMPENI YA SENSA YA WATU NA MAKAZI
Suala lingine ni umuhimu ni wananchi wote kushiriki kikamilifu kwenye sensa ya watu na makazi itakayofanyika Agosti 2022. Sensa ni muhimu sana kwani Mipango yote muhimu ya kutoa huduma kwa wananchi msingi wake ni taarifa na takwimu zinazopatikana kupitia sensa. Ndugu watanzania wenzangu tusikubali kurubuniwa na watu wasiolitakia mema Taifa letu bali tutoe ushirikiano unaotakiwa wakati wa sensa ili zoezi hilo likamilishwe kwa wakati na kwa viwango vinavyotarajiwa.

MAADHIMISHO YA MIAKA 60 YA UHURU

Ndugu Wananchi, sote tunafahamu kuwa zimesalia siku nane tu tufikie kilele cha maadhimisho ya miaka 60 ya uhuru wa nchi yetu. Namna bora ya kuadhimisha siku ya uhuru ni kwa Watanzania kujitathmini kila mmoja wetu amelifanyia nini Taifa, na kwa kiasi gani atashiriki katika kuliletea maendeleo Taifa letu. 
Niwasihi Watanzania wote kujitokeza kwa wingi katika siku ya kilele ili tuweze kusherehekea kumbukizi ya uhuru wa Nchi yetu kwa pamoja. Kwa wale watakaoweza kufika katika uwanja wa uhuru hapa Jijini Dar es Salaam siku ya tarehe 9 Desemba karibuni sana.
Ndugu Wananchi, napenda nirudie kutoa pongezi zangu kwa wananchi wa mkoa wa Mbeya kwa kufanikisha maadhimisho ya Siku ya UKIMWI Duniani mwaka huu. Hongereni sana. ’’ZINGATIA USAWA. TOKOMEZA UKIMWI. TOKOMEZA MAGONJWA YA MLIPUKO.’’

